
MEDİASİYANIN MÜBAHİSƏLƏRİN ALTERNATİV HƏLLİ YOLU OLARAQ 

MÜBAHİSƏ TƏRƏFLƏRİ, ƏDLİYYƏ SİSTEMİ VƏ BÜTÖVLÜKDƏ CƏMİYYƏT ÜÇÜN 

FAYDALARI 

 

 

Xülasə 

 

       Bu məqalədə mediasiyanın anlayışı verilmiş, onun mübahisələrin digər həlli metodlarına 

nisbətən üstünlükləri nəzərdən keçirilmiş, bütövlükdə mediasiyanın əhəmiyyəti ilə bağlı məsələlər 

şərh edilmişdir.  

       Açar sözlər: Mediasiya, mübahisələrin alternativ həlli üsulu, mediator, tərəflər.  

 

 

I. GİRİŞ 

    Hüquq münasibətlərinin iştirakçıları arasında hüquq və öhdəliklərin icrası zamanı 

mübahisələrin qanun əsasında, ədalətli və tez həll edilməsinə olan tələbatı qarşılamalı olan 

məhkəmə sisteminin fəaliyyəti daimi təkmilləşməni tələb edir. 

       Tarixi təcrübə göstərir ki, mübahisələrin dövlət orqanları tərəfindən həlli çox vaxt həm 

mühakimə icraatının təyinatı, həm də zaman, qüvvə və vasitələrə qənaətlilik baxımından əlverişli 

və faydalı olmur. Ədalət mühakiməsi orqanlarının yükünün azaldılması və mübahisələrin 

tənzimlənməsi prosedurunun tərəflər üçün yüngülləşdirilməsi istiqamətində mübahisələrin 

alternativ həlli mexanizmlərinə ehtiyac vardır. Məhz buna görə də mübahisələrin məhkəməyəqədər 

həlli yollarının tətbiqi artıq dünya dövlətlərinin diqqət mərkəzinə çevrilmişdir.  

       Geniş yayılmış mübahisələrin alternativ həlli üsullarından biri də mediasiyadır. 

II. MEDİASİYANIN ANLAYIŞI 

       

“Qanunun əsas vəzifəsinin tərəfləri birləşdirmək olduğunun fərqinə vardım. 20 illik hüquqşünaslıq 

fəaliyyətimin çox hissəsini yüzlərlə işdə barışığın əldə olunmasına sərf etmişəm. Bununla heç bir 

şey itirməmişəm. Pulumu da itirməmişəm, ruhumu isə əsla ”.                            

Mahatma Qandi 

 

    Mediasiya üçüncü neytral tərəfin obyektiv vasitəçiliyi ilə mübahisə iştirakçıları arasında 

barışıq sazişinin və ya kompromisin əldə edilməsi prosesidir. Mediasiya bir çox hallarda üçüncü 

şəxslərin iştirakı ilə tərəflər arasında birbaşa danışıqlar kimi səciyyələndirilir1. Rusiyalı alim 

V.F.Yakovlevə görə mediasiya tərəflərin danışıqları çərçivəsində mübahisələrin həlli üzrə 

mütəxəssisin fəaliyyətidir2 .  

      Mediasiyanın tarixi antik dövrlərə, kənd ağsaqqallarının kəndlilər arasındakı mübahisələrə 

vasitəçilik etdiyi qədim Yunanistana gedib çıxır. Daha sonra bu təcrübə Roma mədəniyyətində 

inkişaf etmişdir. Romaya qarşı müharibədən sonra Kuşitlərlə Avqustus arasında sülh müqaviləsinin 

bağlanılmasında mediatorlar mühüm rol oynamışdır. Romalılar vasitəçiləri internuncius, orta, 

vasitəçi, xeyriyyəçi, barışdırıcı, həmsöhbət, interpres və nəhayət mediator adlandırırdılar3. 

       Müasir mənada mediasiya termini ilk dəfə 1960-cı ildə ABŞ-da inkişaf etdirilmişdir. 

Həmkarlar ittifaqları ilə işəgötürənlər arasında əmək haqqı və iş şərtlərinə dair mübarizədə 

münaqişənin sülh yolu ilə həllinin təmin edilməsi üçün xüsusi bir federal agentlik - bu gün də 

mövcud olan ABŞ Federal Mediasiya və Barışıq Xidməti yaradıldı. Bununla da ilk dəfə 

“mediasiya” termini istifadə edildi. Daha sonra bu anlayış Avropa ölkələrinə, oradan da digər 

dünya ölkələrinə nüfuz etmişdir. 

        Hazırda mediasiya sahəsində bir sıra beynəlxalq hüquqi sənədlər qəbul edilmişdir. Bunlara 

misal olaraq 2002-ci ildə qəbul olunmuş Beynəlxalq Ticarət hüququ üzrə BMT Komissiyasının 

(UNİCETRAL) “Beynəlxalq kommersiyanın barışdırıcı prosedurları haqqında” Nümunəvi 
                                                             
1 Брунцева Е.В. “Международный коммерческий арбитраж” (Санкт-Петербург 2001), c.22 
2 Яковлев В. Ф, “Закон свободного применения // Медиация и право. Посредничество и примирение” (2006), 
c.13 
3 https://en.wikipedia.org/wiki/Mediation 

Qanununu, Avropa Şurası Nazirlər Komitəsinin üzv dövlətlərinin mülki məsələlərlə bağlı 

Mediasiya haqqında tövsiyələrini, Avropa Şurası Ədalət Mühakiməsinin Səmərəliliyi üzrə Avropa 

Komissiyasının (CEPEJ) Ailə və mülki işlərdə mediasiya ilə bağlı mövcud tövsiyələrin daha da 

yaxşı tətbiqi haqqında rəhbər prinsiplərini və Avropa Parlamentinin və Avropa Şurasının “Mülki 

və kommersiya məsələlərində mediasiyanın bəzi aspektlərinə dair” 21 may 2008-ci il tarixli 

(2008/52/EC) Direktivini göstərmək mümkündür4. Artıq əksər dünya dövlətlərində,  Azərbaycan 

Respublikasında da anoloji sahəyə aid qanunlar və çoxsaylı normativ sənədlər qəbul edilmişdir. 

Artıq ölkəmizdə hüquq elminin ən əhəmiyyətli və vacib institutlarından biri kimi mediasiya və ona 

dair beynəlxalq təcrübə öyrənilməkdədir. 

 

 

      III. MEDİASİYANIN TƏRƏFLƏR ÜÇÜN FAYDALARI 

 

      Mübahisələrin həllinin alternativ forması kimi mediasiyanın çoxsaylı faydaları vardır. Məhz 

bu xüsusiyyətlər mübahisələrin ədələtli, qanun əsasında, maksimum səmərəli və uğurla həll 

olunmasına imkan verir. 

       Mediasiyanın mübahisə tərəfləri üçün faydalarını ümumilikdə aşağıdakı kimi qruplaşdıra 

bilərik: 

 Prosesin çevikliyi 

 Vaxta qənaət & Sürətli həll 

 İqtisadi baxımdan sərfəlilik 

 Tərəflərin prosesə nəzarəti 

 Hər iki tərəf üçün sərfəli nəticə (Win-Win Outcome) 

 Mediatorun seçilməsində sərbəstlik 

 Konfidensiallıq 

 Prosesin sadəliyi 

 Maraqların qorunması 

 Münasibətlərin davamlılığı 

                                                             
4 “Temel Arabuluculuk Eğitimi” (Arcs Matbaalık 2019), s.27 

      (a) Prosesin çevikliyi.  

      Çeviklik, mediasiyanın əsas gücüdür. Mediasiya prosesinin çevikliyi hər iki tərəfin öz 

mövqelərini sərbəst və inamla ifadə edə bilməklə razılaşdırılmış nəticələrdən məmnun qalmalarını 

şərtləndirir. Mediasiyada alternativ nəticələr araşdırılır və tərəflər yaradıcı həll üsullarına nail 

olmaq üçün birlikdə işləməyə dəvət edilir. Mediator bütün proses boyu qərəzsiz qalır və tərəfləri 

alternativ həllərə açıq baxmağa təşviq edərək müzakirəni asanlaşdırır. 

 

      (b) Vaxta qənaət & Sürətli həll 

      Münaqişə varsa, mümkün qədər tez həll edilməlidir. Prosesin uzanması münaqişənin 

böyüməsinə və yayılmasına səbəb ola bilər. Bu baxımdan mediasiya çox qısa müddətdə daha yaxşı 

nəticələrə səbəb olan effektiv üsuldur. Xüsusilə də ailə-nikah mübahisələrində münaqişəni 

mediasiya yolu ilə həll etmək üçün sərf olunan vaxt işə məhkəmədə baxılması üçün sərf olunan 

müddətlə müqayisədə çox azdır5. 

      Məhkəmə prosesində mübahisələrin həlli müddəti qanunla müəyyən edilsə də, müxtəlif 

variantlarla uzadılması mümkündür. Tərəflər şikayət vermə hüququndan sui-istifadə edərək sadəcə 

öhdəliyin icrasından yayınmaq məqsədi ilə yuxarı instansiya məhkəmələrinə şikayət verərək 

prosesi uzadırlar. Buna görə də məhkəmə çəkişmələrinin həlli bir neçə il sürə bilir.  Ədliyyənin 

Səmərəliliyi üzrə Avropa Komissiyası tərəfindən 2010-cu ildə dərc olunmuş məlumata əsasən 

2008-ci ildə birinci instansiya məhkəmələrində mülki və kommersiya mübahisələri üzrə məhkəmə 

işlərinin orta müddəti aşağıdakı kimi olmuşdur: Avstriyada 129 gün, Norveçdə 148 gün, Polşada 

166 gün, Macarıstanda 170 gün, Fransada 286 gün, İspaniyada 296 gün, Portuqaliyada 430 gün və 

İtaliyada 533 gün6. 

       Uzunsürən məhkəmə proseslərindən fərqli olaraq mediasiya prosesinin ümumi müddəti 30 

gündən artıq olmayaraq davam edir. 

 

      (c) Maddi baxımdan sərfəlilik 

       Mübahisənin qısa müddətdə və sürətli həlli təbii olaraq xərclərin azalmasına səbəb olur. 

Keçmiş ABŞ prezidenti, eyni zamanda vəkil kimi fəaliyyət göstərən Abraham Linkoln 

                                                             
5 “Temel Arabuluculuk Eğitimi”, s. 34 
6 Felix Steffek, “Mediation in the European Union: An Introduction” (Cambridge 2012), p.14 

mübahisələrin alternativ həlli yollarının (xüsusilə, mediasiyanın) əhəmiyyətini vurğulayaraq 

deyirdi: “Məhkəmə çəkişmələrini dayandırın. Qonşularınızı bacardığınız qədər güzəştə getməyə 

inandırın. Onlara potensial qalibin əslində maddi xərclər və vaxt itkisi səbəbindən necə həqiqi 

məğluba çevriləcəyini başa salın7". 

      Məhkəmələrdən fərqli olaraq, mediasiya mübahisəni sadəcə həftələr, günlər və ya saatlarla həll 

etməyi hədəflədiyi üçün daha az xərc tələb edir. Bu müxtəlif qurumların apardığı tədqiqatların 

nəticəsində də öz təsdiqini tapmışdır. Məsələn, Milli Audit Bürosu (Böyük Britaniya) tərəfindən 

aparılmış “Ailə mübahisələrində hüquqi yardım və mediasiya (2007)” mövzusunda tədqiqat 

zamanı 2004-2006-cı illər üzrə ailə mübahisələrinə dair məhkəmə işlərinin statistikası aparılmışdır. 

Tədqiqat nəticəsində məlum olmuşdur ki, orta hesabla bir məhkəmə işi üzrə məhkəmə xərcləri 

1,682 funt sterlinq təşkil edərkən mediasiyaya iki dəfə daha az, 752 funt sterlinq xərclənmişdir8.  

 

       (d) Tərəflərin prosesə nəzarəti 

       Mediasiyada mübahisənin həllinə yönələn proses bütün hallarda tərəflərin nəzarətindədir. 

Mediasiya zamanı tərəflər mübahisənin həllini hər hansı şəxsə, o cümlədən mediatora etibar etmir, 

əksinə mübahisənin həllini və prosesin gedişatına nəzarəti tamamilə öz əllərində saxlayırlar. Bu 

zaman hər hansı üçüncü şəxsin, tərəfin (lərin) maraqlarına zidd qərar qəbul etmək ehtimalı azalır.  

       Tərəflər müzakirə tələb edən məsələlərin dairəsini müəyyənləşdirir, mübahisəli vəziyyətlə 

bağlı fikirlərini və mövqelərini bildirirlər. Tərəf uzlaşamağa nail olmaq üçün irəli sürülən təkliflərə 

münasibətdə iradə azadlığına malikdir və yalnız onu təmin edəcək həll yolunu qəbul edir. Təklifin 

qəbul edilib-edilməməsi və ya təklifin məzmunu və şərtlərinin müəyyən edilməsi tamamilə 

tərəflərə məxsusdur9.    

       Mediasiyanın tətbiqi zamanı mübahisənin həll ediləcəyi yer də tərəflərin iradəsi daxilində 

müəyyən olunur. Mediator tərəflərin qarşılıqlı razılığı ilə mediasiya prosesinin keçirilmə yerini və 

vaxtını müəyyənləşdirir10. Məhkəməyə müraciət edən zaman isə ilkin olaraq həll edilməli olan 

məsələ iddianın hansı ərazi aidiyyat üzrə məhkəməyə verilməsidir. Məhkəmə (ərazi) aidiyyatı 

prosessual məcəllələrlə tənzimlənir və imperativ qaydalar şəklində ifadə edilmişdir. Həmin 

                                                             
7 Notes from a Law Lecture (July 1, 1850), Collected Works of Abraham Lincoln, Vol.2, p.3 
8 Felix Steffek, “Mediation in the European Union: An Introduction” ,p.15 
9 9 “Temel Arabuluculuk Eğitimi”, s. 34 
10 “Mediasiya haqqında” Azərbaycan Respublikasının Qanunu, 2019, m.23(5) 

qaydaların pozulması iddianın qaytarılmasına səbəb olur. Lakin mediasiya məcburi olan bu 

qaydalara riayət edilməsi yükündən də tərəfləri azad etmiş olur.  

       Başqa sözlə, mübahisə tərəfləri müstəqil olaraq nəyi, nə vaxt və kimlərlə danışacağını, 

danışıqların məzmununu, verilən məlumatın həcmini, habelə danışıqlara harada, nə vaxt 

başlayacaq və nə vaxt son verəcəyini – mübahisənin ən əsası öz müqəddəratını özləri müəyyən 

edirlər.  

 

      (e) Hər iki tərəf üçün sərfəli nəticə (Win-Win Outcome) 

      Mediasiya nəticəsində hər iki tərəf prosesin nəticəsindən məmnun olur. Burada udan və uduzan 

tərəf yoxdur. Hər iki tərəf qalib hesab olunur: öz maraqlarına uyğun olaraq sazişin müddəalarını 

müəyyən edib razılaşmaya gəlirlər. 

      Məhkəmədə işə baxıldıqda mübahisə, məhkəmə qərarı ilə əldə olunan nəticə, ümumiyyətlə, bir 

tərəfi və bəzi hallarda isə hər iki tərəfi qane etmir. Mediasiyada isə münaqişənin taleyi tamamilə 

tərəflərə məxsusdur. Tərəflər razılaşmanın məzmun və şərtlərini birgə müəyyən etdiklərindən bu 

razılaşmaya sadiq qalma ehtimalları daha yüksəkdir. Ona görə də bu gün bir çox böyük şirkətlər 

(Samsung, Motorola, Verizon, Apple, McDonalds və s.) həm istehlakçılar, həm də əməkdaşları ilə 

mübahisələrini həll etmək üçün mediasiyadan geniş istifadə edir11. 

 

      (f)  Mediatorun seçilməsində sərbəstlik 

      Tərəflər mübahisənin həlli prosesində mediatorları sərbəst şəkildə seçmək hüququna 

malikdirlər. Mediatorların ali hüquq təhsilinə malik olması qanunvericiliklə tələb kimi irəli 

sürülməmişdir. Bu da tərəflərin mübahisəyə ən uyğun mediator seçməsinə imkan verir. Sözügedən 

hal, ələxüsus, texnologiya və sənaye sahələrində baş verən mübahisələrdə faydalı olur12.   

      Qeyd edək ki, mediasiyanın bu elementi  mübahisə və fikir ayrılığı doğuran mövzulardan 

biridir. Mediatorluq üçün ali hüquq təhsilin zəruriliyi məsələsində ölkələrin qanunveriliyi 2 qrupa 

bölünür: 

1. I qrup ölkələrdə ali təhsil tələb olunur (Məs: ABŞ, Böyük Britaniya, Rusiya və s.); 

                                                             
11 https://www.mediacia.by/preimushchestva-mediacii 
12 https://salaw.com/views-insights/clare-mackay-why-should-you-mediate/ 

2. II qrup ölkələrdə isə bunun əksinə yalnız ali hüquq təhsili tələb olunur (Məs: Türkiyədə 5 

illik təcrübəyə malik ali hüquq təhsili şəxslər mediator ola bilərlər13); 

      Bununla belə, dünya ölkələrinin təcrübəsi göstərir ki, ümumilikdə, mediator qismində daha çox 

hüquqşünas/vəkillər çıxış edir. Məsələn, ABŞ-da digər peşə və təcrübəyə sahib şəxslər mediator 

kimi fəaliyyət göstərmək hüququna malik olsalar, vəkil və ya keçmiş hakimlər xüsusi çəkisi ilə 

fərqlənir.  

      Diqqətinizə çatdıraq ki, hüquq təcrübəsinin tələb olunması mövqeyindən çıxış edən müəlliflər 

əsasən iki fərziyyəni irəli sürürlər: a) mediasiya hüquq prosesinin bir hissəsidir və mübahisələrin 

vəkillər tərəfindən həlli imkanı daha yüksəkdir; b) mübahisələrin əksəriyyəti mürəkkəb hüquqi 

məsələləri ehtiva etdiyindən uzlaşmanı təmin etmək üçün hüquqi təcrübə lazımdır14.  

       Nəzərə almaq lazımdır ki, mediasiyada mübahisələrin həllini asanlaşdırmaq üçün insan 

münasibətləri və danışıq bacarıqları daha çox əhəmiyyət daşıyır. D.L.Davydenkonun da dediyi 

kimi“Mediasiya neytral tərəfin mübahisənin həlli üzrə mümkün şərtlər barədə tövsiyələr 

vermədiyi, lakin danışıqların təşkili və aparılmasında tərəflərə peşəkar kömək göstərdiyi 

prosesdir15”.  Mediasiya mübahisənin həllində tərəflərin əməkdaşlığına, habelə ünsiyyət və 

danışıqlara əsaslanır16. Yəni mediasiya daha çox sosial sahəyə aiddir. Bu baxımdan 

qanunvericiliyimizdə mediasiyaya yalnız hüquqi proses kimi yanaşılmaması uğurlu addımlardan 

biri hesab edilməlidir. İstər hüquq, istər digər sahə mütəxəssiləri mediator ola bilərlər. Mediatorluq 

üçün əsas meyar peşəkarlıqdır. Dünya təcrübəsi göstərir ki, uğurlu mediatorların əksəriyyəti 

kifayət qədər təcrübəli və insanlarla uzun illər ərzində insanlarla işləmiş şəxslər olur. Burada 

təcrübə həm peşəkar, həm də həyat təcrübəsini özündə ehtiva edir. Təsadüfi deyildir ki, bir sıra 

ölkələrdə (RF və s.) təqaüdə çıxmış peşəkar hakimlər kurs keçmədən mediator ola bilərlər17. Bu da 

mediasiyanın mahiyyətinə və vəzifəsinə uyğundur. Buna görə də qanunvericiliyimizin bu 

istiqamətdə təkmilləşdirilməsinə ehtiyac vardır. 

        Nəzərinizə çatdıraq ki,  mediatorların fəaliyyəti ilə bağlı normaların icrası təxirə salındığından 

mediasiyanın tətbiqinə hələ başlanılmamışdır. 2021-ci ilin yanvarın 1-dən iyulun 1-dək 

                                                             
13 Hukuk uyuşmazlıklarında arabuluculuk Kanunu, 2012, maddə 20 (5) 
14 https://www.mediate.com/articles/benefits.cfm 
15 Давыденко Д. Л, “Вопросы юридической терминологии в сфере альтернативного разрешения споров” 
(Третейский суд  2009), c.40 
16 “Mediasiya haqqında” Azərbaycan Respublikasının Qanunu, m.6,3 
17 https://www.linklaters.com/ 

uzadıldığına görə Mediasiya Şurasına üzv olmuş və üzvlük haqqının ödənilməsi vəzifəsini daşıyan 

mediatorlar faktiki olaraq mediatorluq fəaliyyəti ilə məşğul ola bilmirlər. Bu baxımdan həmin 

vaxtadək üzvlük haqlarının ödənilməsi vəzifəsinin müvəqqəti dayandırılması ilə bağlı normaların 

qəbul edilməsi gündəmə gətirilməlidir. 

 

       (g) Konfidensiallıq 

       Konfidensiallıq mediasiya sessiyaları boyunca ünsiyyətin vacib elementlərindən birini təşkil 

edir. Müzakirələr zamanı nəzərə alınacaq əsas məqam: mediatorun tərəflərin hisslərini ifadə 

etmələri üçün rahat atmosfer yaratmaq bacarığıdır. Tərəflər mediasiyaya müzakirə edilən hər şeyin 

gizli olduğuna tam inamla daxil ola bilirlər.  Məxfilik elementi mediasiyada uğurun ən vacib 

açarıdır. Danışıqlar zamanı tərəflər özlərini daha rahat hiss edir və daha çox məlumat mübadiləsi 

təmin edilərək həll yolu tapır18. 

       Mediasiya tərəflərin məhkəmə sənədlərində açıq şəkildə açıqlanacağından narahat olmayaraq 

vacib məsələlər barədə sərbəst danışmalarına imkan verir. Mediasiyanın prinsiplərindən biri kimi 

də qanunda vurğulanan konfidensiallıq, mübahisəyə dair hər cür məlumat və sənədlərin 

açıqlanması zamanı tərəflərin bundan zərər görməməsini və gələcəkdə aralarındakı əlaqələrin 

məhv edilmədən davam etməsini təmin edir.  

 

       (h) Prosesin sadəliyi 

        Mediasiya nisbətən sadədir, riayət edilməli olan heç bir mürəkkəb prosedur qaydalar yoxdur. 

Məhz bu elastiklik tərəflərə ən effektiv həll yolunu tapmağa imkan verir. 

 

       (i)  Maraqların qorunması 

       Mediasiyada tərəflərin diqqəti onların ehtiyac və maraqlara yönəldilir. Mediasiya  problemin 

təməlində duran səbəbləri araşdırır və hər iki tərəfin qanuni mənafeyinə ən yaxşı uyğun gələn və 

maraqlarını təmin edən həll yollarının axtarışındadır. 

 

       (j) Münasibətlərin davamlılığı 

                                                             
18 “Temel Arabuluculuk Eğitimi”, s.34 

       Mediasiya sessiyaları vasitəsilə tərəflər mübahisəni sülh yolu ilə həll edərək, öz peşəkar və ya 

şəxsi münasibətlərini qoruya bilirlər19. Əksər hallarda məhkəməyə müraciət tərəflər arasında 

düşmənçiliyin artmasına və mübahisənin daha da böyüməsinə səbəb ola bilər. Mediasiya gələcəyə 

baxır: münasibətləri deyil, problemi bitirməyə kömək edir, münasibətlərdə yarana biləcək 

gərginliyin aradan qaldırılmasında böyük rol oynayır.  Xüsusilə də ailə-nikah mübahisələrində 

mediasiyanın rolu əvəzedilməzdir. Nikahın pozulması, uşaqla ünsiyyyət, uşağın himayəyə 

verilməsi və sair üzrə məhkəmə prosesləri uşaqların həyatındakı ən çətin dövrlərdən biridir. 

Valideynlər ailə-nikah problemlərini həll etmək üçün bir araya gəldikdə, gələcək birgə valideynlik 

vəzifələrinin icrası üçün yeni ortaq münasibətlər qurmağın mümkünlüyünü və praktiki 

əhəmiyyətini görürlər20.  

        Əldə edimiş statistik məlumatlar göstərir ki, bu gün mediasiyanın ailə hüquq mübahisələrinin 

uğurlu həllində rolu danılmazdır. 2013-cü ildə Belarusiyada mediasiya haqqında qanunun 

qəbulundan sonra ailə mübahisələrinin təqribən 80-85%-i barışıq müqaviləsinin bağlanması ilə həll 

edilmişdir21. 

        Eyni zamanda mediasiya münasibətlərin ləğv edilməsini daha yaxşı bir hala gətirə bilir22. 

 

 

 

 

 

 

 

 

 

 

 

 

                                                             
19 https://www.bbc.com/azeri/azerbaijan-48348552 
20 https://www.habersilverandsimpson.com/mediation/benefits-of-mediation/ 
21 https://www.by.undp.org/content/belarus/en/home/presscenter/pressreleases/2018/11/3.htl 
22 https://www.mediate.com/articles/benefits.cfm 

IV. MEDİASİYANIN ƏDLİYYƏ SİSTEMİ  VƏ BÜTÖVLÜKDƏ CƏMİYYƏT ÜÇÜN 

FAYDALARI 

 

      “Məhkəmələr mübahisələrin həll olunmağa başladığı yerlər deyil, mübahisələrin həlli üçün 

alternativ metodlar nəzərdən keçirildikdən sonra mübahisələrin bitdiyi yerlər olmalıdır”. 

 

Sandra Day O'Connor  

ABŞ Ali Məhkəməsinin hakimi 

 

      Mediasiyanın tərəflər üçün faydaları ilə yanaşı ədliyyə sistemi və ümumi cəmiyyət üçün də 

faydaları çoxdur. Bunlara daxildir: 

 Məhkəməni iş yükünün azaldılması; 

 Yeni peşəkar imkanlar; 

 Daha effektiv ədalət; 

 Ədalət mühakiməsinin həyata keçirilməsi, mübahisələrin həll edilməsi üçün dövlət/özəl 

fondların vəsaitlərinin daha səmərəli istifadəsi23. 

 

IV-I. MEDİASİYANIN ƏDLİYYƏ SİSTEMİ ÜÇÜN FAYDALARI 

 

      (a) Məhkəmənin iş yükünün azaldılması 

      Mediasiya hər bir məhkəmənin iş yükünün lazımi şəkildə idarə olunmasının təmin edilməsi 

baxımından olduqca əhəmiyyətlidir.  

      Ədalət mühakiməsinə çıxışın xeyli asanlaşması məhkəmələrdə baxılan işlərin sayının kəskin 

artmasına gətirib çıxarmışdır. Məhkəmə statistikasına diqqət yetirsək görərik ki, yeni məhkəmə 

sisteminin fəaliyyətə başladığı 2000-ci illə müqayisədə məhkəmələrdə baxılan mülki xarakterli 

                                                             
23 Leonardo D’urso və Konstantin-Adi Qavrila, “Mediatorlar üçün Mediasiya təlimi üzrə tədris vəsaiti”, s.83 

işlərin sayı 21 dəfə artaraq 470 mini ötmüşdür24.  Şübhəsiz, hədsiz iş yükü müəyyən qüsurlara, 

işlərin həlli keyfiyyətinin aşağı düşməsinə, süründürməçilik hallarının çoxalmasına gətirib çıxarır. 

Mediasiya isə bu xoşagəlməz halları aradan qaldırır. Xüsusilə qeyd edilməlidir ki, mediasiyanın 

məcburi olduğu sahələr hal-hazırda məhkəmə yükünün böyük hissəsini formalaşdıran sahələrdir. 

Bu o deməkdir ki, məhkəmə sistemində iş yükünün azaldılması hakimlərin mövcud işlərə daha çox 

diqqət yetirməsinə, işlərə daha çevik, tez və ədalətli baxılmasına səbəb olacaq. 

 

(d) Ədalət mühakiməsinin həyata keçirilməsi, mübahisələrin həll edilməsi üçün dövlət/özəl 

fondların vəsaitlərinin daha səmərəli istifadəsi 

      Məhkəmələrin maddi təminatı dövlət büdcəsi hesabına həyata keçirilir. Hər il məhkəmələrin  

maliyyələşdirilməsi və maddi-texniki bazasının möhkəmləndirilməsi üçün dövlət büdcəsindən bəlli 

vəsait ayrılır. 

      Mübahisələrin həllində yeni prosedurun tətbiqi məhkəmələrin fəaliyyətinin səmərəliliyinə,  

məhkəmə xərclərinin azalmasına, dövlət/özəl fondların vəsaitlərinin vəsaitlərinin və insan 

resurslarının səmərəli istifadəsinə öz müsbət təsirini göstərəcəkdir.  

 

 

IV-II. MEDİASİYANIN CƏMİYYƏT ÜÇÜN FAYDALARI 

(a) Sosial inam 

       Mediasiya mədəniyyətinin formalaşması cəmiyyətdə barışığı, əməkdaşlığı və qarşılıqlı 

anlaşmanı təşviq edir. Mübahisələrin ənənəvi metodlardan həllinə fərqli bir baxış bucağı gətirən 

mediasiya tərəflər arasında ünsiyyəti gücləndirmək üçün “ən zəhmətsiz yol” kimi sosial dəyərlərin 

inkişafında əvəzedilməz rol oynayır. Mediasiyan ilə mübahisənin həlli sosial barışığın təmin 

olunmasına kömək edir. Çünki çəkişmə metodunun əksinə olaraq daha səmimi və rahat bir 

mühitdə danışıqlar fərdlərin məmnuniyyətini artırır və cəmiyyətdə barışı təmin edir. 

 

(b) Yeni peşəkar imkanlar 

       Mediasiyanın məcburi tətbiqi vəkillər, hüquqşünaslar və digər sahədən olan şəxslər üçün əlavə 

iş yerləri yaradır. Sahibkarlıq sahəsində keyfiyyətli xidmət və etimadın yaranması ilə nəticələnir.  

                                                             
24 http://www.justice.gov.az/articles/83 

       Mediasiya həmçinin ölkədəki sahibkarları mübahisələrin həlli üzrə daha effektiv vasitələrlə 

təmin etməklə, onların xərclərini azaldır və bununla da ölkədəki investisiya mühitini  yaxşılaşdırır. 

Məsələn, Dünya Bankının “Doing Business” hesabatında mübahisələrin alternativ həlli 

vasitələrinin mövcudluğunun ölkənin investisiya mühitinin reytinqinə təsir göstərdiyi qeyd 

edilmişdir. Bu səbəblərlə dünyanın bir çox ölkələrində və beynəlxalq təşkilatlarda mediasiyanın 

təbliği və təşviqatı həyata  keçirilir25.  

 

       (c) Daha effektiv ədalət 

       Azərbaycan Respublikasının Prezidenti İlham Əliyev demişdir: “...Həyatda hər şey ədalət 

əsasında qurulmalıdır. Ədalət pozulduqda, əlbəttə ki, həm narazılıq yarana, həm də, ümumiyyətlə, 

cəmiyyətin müsbət inkişafı çətinliklərlə üzləşə bilər”26. 

       Mübahisə tərəflərinə mübahisələrin həllinin digər vasitələrinin təklif edilməsi tərəflərə 

mübahisələri üçün daha münasib metodu seçməyə, ədalətin deyil, effektiv ədalətin bərqərar 

olmasına imkan verir. Tərəflər qanunla onlara verilən imkanlardan istifadə edərək, tez bir zamanda 

effektiv nəticə əldə edə, özlərinin ədalətini bərpa edə bilirlər. Yuxarıda qeyd olunan hər bir 

xüsusiyyət, bir daha təsdiq edir ki, mediasiya sürətli həll və maraqların təmin edilməsi ilə 

nəticələnə bilinən uğurlu metoddur.  

      Mediasiyanın nə dərəcədə effektivliyi, sözsüz ki, əldə edilmiş razılaşmanın icrasından asılıdır. 

Qanunla barışıq sazişinin icra edilməməsinin hüquqi nəticələri təsbit edilmişdir. Barışıq sazişinin 

könüllü icrasından imtina olunsa, tərəf barışıq sazişinin məcburi icrası üçün məhkəməyə və ya 

notariusa müraciət edə bilər. Barışıq sazişi məcburi icra edilməsi üçün məhkəmə və ya notarius 

tərəfindən müvafiq qaydada təsdiq olunur.  

       Notarius və ya məhkəmələr tərəfindən təsdiq edilmiş barışıq sazişlərinin statusu 

qanunvericiliklə tənzimlənməmişdir. Məcburi icra məqsədi ilə təsdiq edilməsi üçün məhkəməyə 

müraciət etdikdə mübahisənin bir daha tərəflərin iştirakı ilə məhkəmə iclaslarında baxılmasına 

ehtiyac yoxdur. Vaxt və zaman itkisinin qarşısının alınması üçün barışıq sazişlərinin təsdiq 

edilməsi məsələsinə əmr icraatında baxılması və dərhal icraya yönəldilməsi barədə qnaunvericiliyə 

müvafiq dəyşikliklərin edilməsi daha məqsədəuyğun olardı. Təsadüfi deyil ki, bir sıra ölkələrdə 

                                                             
25 R.Mirzəyev. “Mediasiya: Nəzəriyyə və Azərbaycan təcrübəsi”(Bakı 2020), s.12 
26 http://www.justice.gov.az/articles/83 

məhkəmə qaydasında təsdiq edilmiş barışıq sazişlərinə məhkəmə əmrləri kimi baxılır.  Məsələn, 

Litvada, məhkəmə qərarı ilə təsdiqlənmiş barışıq sazişi tərəflərə (res judicata) verilən məhkəmə 

əmri gücünə malikdir və icra edilə bilər27”.                   

      Notarius tərəfindən təsdiq edilmiş sazişlərin (alimentlərin ödənilməsi haqqında) birbaşa icra 

sənədi olduğunu nəzərə alsaq, analoji qaydada təsdiq edilmiş barışıq sazişləri də icra sənədi 

statusunu əldə etməsi daha münasib olar.  

 

 

V. NƏTİCƏ 

        Mediasiya mübahisələrin məhkəməyəqədər həlli yolları arasında ən effektiv və uğurlu 

metoddur.  Buna görə də ölkəmizdə mediasiyanın inkişafı ən öncül məsələlərdən birinə çevrilmiş, 

mediasiya haqqında qanunun icrası, mediasiya mədəniyyətinin yaradılması istiqamətində 

genişmiqyaslı tədbirlər həyata keçirilməkdədir.  

        Şübhəsiz ki, məhkəmə işinin olduqca yüksək olduğu cəmiyyətdə münaqişələrin neytral şəxsin 

köməyi ilə həll edilməsi üçün bir meyl yaratmaq çox vacibdir. Əlbəttə ki, bu meyl qısa müddətdə 

olmaya bilər. Bu yeni institutu xalqa tanıtmaq və insanların bu quruma inamını formalaşdırmaq 

lazımdır. Gözlənilən faydanın əldə edilməsi üçün çevik və mobil mexanizmlər yaradılmalıdır.  

 

                                                                                                       

 

 

 

 

 

        

 

                                                             
27  The Republic of Lithuania, Law on Mediation, 2008, m. 16.3 


